
Azərbaycan Respublikasının Prezidenti 

Zati-aliləri cənab İlham Əliyevə
Cənab Prezident.
Milli bayramınız – Respublika Günü 

münasibətilə Sizi səmimi qəlbdən təbrik 
edirəm. Eyni zamanda, ölkələrimizi 
birləşdirən dostluq və əməkdaşlıq 
əlaqələrinin möhkəmləndirilməsini  
davam etdirmək istəyimi Sizə bir daha 

ifadə edirəm.
Sizə ən yüksək hörmət və ehtiramımı 

bildirirəm.
Hörmətlə, 

Migel Dias-Kanel BERMUDES 
Kuba Respublikasının Prezidenti

Azərbaycan Respublikasının Prezidenti 
Zati-aliləri cənab İlham Əliyevə

Möhtərəm cənab Prezident.
Ölkənizin milli bayramı – Respublika 

Günü münasibətilə Sizə və Azərbaycan 
xalqına ən səmimi təbriklərimi çatdırıram.

Zati-alinizə möhkəm cansağlığı, 
xoşbəxtlik, dost Azərbaycan xalqına isə 

müdrik rəhbərliyinizlə davamlı firavanlıq 

və tərəqqi arzu edirəm.

Məhəmməd bin-Rəşid Al MAKTUM 
Birləşmiş Ərəb Əmirliklərinin  
vitse-prezidenti və Baş naziri,  

Dubayın Əmiri

Azərbaycan Respublikasının Prezidenti 
Zati-aliləri cənab İlham Əliyevə

Möhtərəm cənab Prezident.
Azərbaycan Respublikasının milli bayra-

mı – Respublika Günü münasibətilə Türk 
Şurası adından və şəxsən öz adımdan 
Sizi və Azərbaycan xalqını səmimi qəlbdən 
təbrik edir, ən xoş arzu və diləklərimi qəbul 
etməyinizi xahiş edirəm.

1918-ci il mayın 28-də yaradılmış 
Azərbaycan Xalq Cümhuriyyəti Türk və 
İslam dünyasında ilk demokratik respub-
lika kimi Azərbaycan xalqının dövlətçilik 
tarixində mühüm əhəmiyyət kəsb edir. 
Azərbaycan Respublikası müstəqilliyini 
bərpa etdikdən sonra Zati-alinizin qətiyyətli 
liderliyi və müdrik siyasəti sayəsində daha 
da inkişaf edib, beynəlxalq aləmdə nüfu-
zunu möhkəmləndirib və regionun lider 
ölkəsinə çevrilib.

Həmçinin Türk Şurasına daimi 
dəstəyinizi məmnuniyyətlə qeyd edərək 
bildirmək istərdim ki, Sizin sədrliyinizlə 
Bakıda keçirilən Türk Şurasının 7-ci Zirvə 
görüşünün, habelə COVID-19 pandemiya-
sına həsr olunmuş ilk fövqəladə Zirvə görü-
şünün nəticələri təşkilatımızın keyfiyyətcə 
yeni mərhələyə qədəm qoymasına və 
regional müstəvidə daha da cəlbedici 
platformaya çevrilməsinə təkan verib. Bu 
Zirvə görüşlərindən sonra təlimatlarınıza 
uyğun olaraq Türk Şurası çərçivəsində 
çoxşaxəli əməkdaşlıq istiqamətləri daha 

da genişlənərək enerji, kənd təsərrüfatı, 

səhiyyə və miqrasiya sahələrini də əhatə 
edib.

Eyni zamanda, xüsusilə vurğulamaq 
istərdim ki, bu il martın 31-də Türküstan 
şəhərində keçirilmiş qeyri-formal Zirvə 
görüşündə üzv dövlətlərimiz Azərbaycan 
Respublikasının ərazilərinin işğaldan 
azad edilməsini təqdirlə qarşılayaraq 
münaqişənin təsirinə məruz qalmış 
ərazilərin bərpası, yenidən qurulması və 
reinteqrasiyası istiqamətindəki səylərində 
Azərbaycan Hökuməti və xalqı ilə həmrəy 
olduqlarını bir daha yekdilliklə ifadə ediblər.

Zati-alinizin liderliyi və qətiyyəti 
sayəsində Türk dünyasını birləşdirəcək 
Zəngəzur dəhlizində yenidən yaradılacaq 
nəqliyyat, kommunikasiya, infrastruk-
tur layihələrinin üzv dövlətlərimiz başda 
olmaqla, bütün region ölkələrinin iqti-
sadiyyatının inkişafına, sülh və sabit-
liyin möhkəmlənməsinə mühüm töhfə 
verəcəyinə bir daha əmin olduğumu 
bildirmək istərdim.

Fürsətdən istifadə edərək, bu tarixi gün 
münasibətilə Zati-alinizə davamlı uğurlar 
arzulayır, bütün Azərbaycan xalqına rifah, 
firavanlıq və xoşbəxtlik diləyirəm.

Dərin hörmət və ehtiramla,

Bağdad AMREYEV 
Türkdilli Dövlətlərin Əməkdaşlıq 

Şurasının Baş katibi

Azərbaycan Respublikasının Prezidenti 
Zati-aliləri cənab İlham Əliyevə

Möhtərəm cənab Prezident. 
Azərbaycanın milli bayramı – Res-

publika Günü münasibətilə Beynəlxalq 
Türk Akademiyasının rəhbərliyi adından 
və şəxsən öz adımdan Sizə səmimi 
təbriklərimi çatdırmaqdan və ən xoş arzula-
rımı bildirməkdən şərəf duyuram.

Qısa zaman ərzində fəaliyyət 
göstərməsinə baxmayaraq, Azərbaycan 
Xalq Cümhuriyyəti bütün türk-müsəlman 
aləmində milli azadlıq düşüncəsinin və 
dövlətçilik ideyalarının formalaşmasında 
müstəsna rol oynamışdır.

Müstəqilliyini bərpa etdikdən sonra 
ilk dəfədir ki, qardaş Azərbaycan xalqı 

illər boyu davam edən ədalətsizliyə Sizin 
öndərliyinizlə son qoyaraq möhtəşəm zəfər 
qazanmaqla, Respublika Gününü daha 
fərqli hisslərlə və böyük sevinclə qeyd edir.

Bu xoş fürsətdən istifadə edərək, 
Sizi bir daha ürəkdən təbrik edir, Zati-
alinizə möhkəm cansağlığı, ali dövləti 
fəaliyyətinizdə uğurlar, qardaş Azərbaycan 
xalqına sülh və firavanlıq arzulayıram.

Dərin hörmətlə,

Darxan KIDIRƏLİ 
Beynəlxalq Türk Akademiyasının 

prezidenti

Dünya siyasətçiləri Azərbaycanın dövlət 
müstəqilliyinə böyük hörmətlə yanaşırlar

İftixarla qeyd edirik ki, milli dövlətçiliyimizin zəngin 
tarixi vardır. Təbii ki, tarix dəyişdikcə baş verən ictimai-
siyasi proseslər və müharibələr zaman-zaman Azərbaycan 
dövlətçiliyinə də ağır və sarsıdıcı zərbələr vurmuşdur. Ancaq 
fakt ondan ibarətdir ki, ötən əsrin ikinci onilliyində yaratdığımız 
müstəqil, demokratik Xalq Cümhuriyyətinin təməlləri üzərində 
bərpa etdiyimiz bugünkü Azərbaycan Respublikası nəinki 
regionda və Avrasiyada, hətta, bütün dünyada söz sahibi olan 
dövlətlərdən birinə çevrilmişdir. 

Bu gün Azərbaycan Respublikası 
BMT Təhlükəsizlik Şurasına, Avropa 
Şurası Parlament Assambleyasının 
Nazirlər Komitəsinə, Qoşulmama 
Hərəkatına, Türkdilli Dövlətlərin 
Əməkdaşlıq Şurasına sədrlik edən, 
dünyanın azsaylı ölkələrinin təmsil  
olunduğu “kosmik ailəyə” üzv 
olan,  hər il paytaxtında və əyalət 
şəhərlərində bir neçə beynəlxalq 
tədbirin evsahibliyinin öhdəsindən 
məharətlə gələn, ən başlıcası işğal 
altında qalan  ərazilərini düşmən 
tapdağından təmizləməklə BMT 
Təhlükəsizlik Şurasının qətnamələrini 
icra etməyi bacaran qüdrətli dövlətə 
çevrilmişdir. 

Dünyanın bütün xalqlarının 
qəbul etdiyi həqiqətdir ki, dövlət 
üçün müstəqillikdən, həmin dövlətin 
vətəndaşı üçünsə azadlıqdan üstün 
heç nə yoxdur.  Azərbaycan xalqı 
da azad yaşayış, müstəqil dövlət 
uğrunda uzun və mübarizələrlə 
dolu bir yol keçmiş, qəhrəmanlıq 
salnaməsi yazmışdır. Xalqımız 1918-
1920-ci illərdə müsəlman Şərqində 
ilk parlamentli, demokratik, dünyəvi 
dövlət qurmuş, lakin xalqımızın böyük 
mübarizələr, savaşlar sayəsində nail 
olduğu bu müstəqillik uzun sürməmiş, 
cəmi 23 ay yaşamışdır.  Lakin bu 
qısa tarix öz  əhəmiyyəti baxımın-
dan xalqımızın qan yaddaşına əbədi 
həkk olunmuşdur. Mövcud olduğu  
az  müddət ərzində Azərbaycan 
Xalq Cümhuriyyəti  vətəndaşlarını 
konstitusion hüquqlarla təmin etmiş, 
daxili quruluşundan asılı olmayaraq, 
bütün ölkələrlə münasibətləri qarşı-
lıqlı faydalılıq əsasında yaratmağa 
çalışmışdır.

Prezident İlham Əliyev 2018-ci il 
may ayının 28-də Bakıdakı  Heydər 
Əliyev Mərkəzində Azərbaycan Xalq 
Cümhuriyyətinin 100 illik yubileyi 
münasibətilə təşkil olunan rəsmi 
qəbuldakı nitqində demişdir ki,  biz 
bu tarixi hadisə ilə haqlı olaraq fəxr 
edirik. Azərbaycan Xalq Cümhuriyyəti 
23 ay ərzində fəaliyyət göstərmişdir. 
Ancaq bu müddət ərzində böyük işlər 
görə bilmişdir. 

Xatırladaq ki,  ötən ilin payızındakı 
44 günlük Vətən müharibəsindəki 
uğurları ilə dünya hərb tarixinə 
özünəməxsus səhifələr yazan 
Azərbaycan Ordusu məhz ilk müstəqil 
dövlətimizin  fəaliyyətə başlamasın-
dan keçən ikinci ayda formalaşdı-

rılmışdır.  Həmin ordu  1918-ci ilin 
sentyabrında Qafqaz İslam Ordusu 
ilə birlikdə Bakını erməni-bolşevik 
dəstələrinin, işğalın dan azad et-
miş və  qədim tarixi şəhərimizi 
Azərbaycan xalqına qaytarmışdır. 

Azərbaycan Xalq Cümhuriyyəti 
tərəfindən elə həmin il yaradılan 
sərhəd dəstəsi bu gün regionun ən 
mükəmməl anoloji silahlı qüvvələri 
kimi tanınır. Cümhuriyyət dövründə 
Gəncənin tarixi adı  özünə qaytarıl-
mış, yenicə formalaşdırılmış parla-
ment tərəfindən 200-dən çox qanun 
qəbul edilmişdir ki, onların arasında 
qadınlara səsvermə hüququnun 
verilməsi qanunu xüsusi yer tutur. 
Həmin qısa dövrdə Bakı Dövlət Uni-
versiteti yaradılmışdır və  Azərbaycan 
dili – ana dili dövlət dili kimi  qəbul 
edilmişdir.

Yəni biz bu tarixi faktı nəinki 
əlamətdar gün, hətta, ən möhtəşəm 
bayram kimi qeyd etməkdə tamamilə 
haqlıyıq. Sevindirici haldır ki, bu bay-
ramı hər il dünyadakı bütün dostları-
mızla birlikdə qeyd edirik.  Hər il 28 
May ərəfəsində Azərbaycan Prezi-
dentinin ünvanına Amerika Birləşmiş 
Ştatları, Türkiyə Cümhuriyyəti, Rusiya 
Federasiyası, Çin Xalq Respublika-
sı, Türkiyə Cümhuriyyəti...  onlarca 
digər ölkənin dövlət başçısı və aparıcı 
beynəlxalq təşkilatların rəhbərləri 
tərəfindən səmimi dost təbrikləri gəlir. 

Bugünkü Azərbaycan real-
lıqlarından biri də odur ki, dünya 
ölkələri təhlükəsizlik, enerji və 

demokratik idarəetmə məsələlərində 
Azərbaycanla birgə çalışmağa 
davam etmək əzmindədirlər. Bunu 
cənab Cozef Baydenin dövlət 
başçımıza məktubları da sübut edir. 
Yaxud, Almaniya Prezidenti Frank 
– Valter Ştaynmayerin məktubunda 
deyildiyi kimi,  dünyada davam 
edən COVID-19 pandemiyasına 
qarşı mübarizədə  Almaniyanın  
Azərbaycanla birgə fəaliyyəti ümumi 
işə töhfə verə bilər. Bundan başqa, 
Çin Xalq Respublikasının sədri Si 
Cinpinin məktubunda qeyd edilir ki, 
“Bir kəmər, bir yol” müştərək layihəsi 
üzrə əməkdaşlığın dərinləşməkdə 
davam etməsi, COVID-19 pandemi-
yasına qarşı birgə mübarizədə əldə 
olunan nəzərəçarpacaq nəticələr 
Azərbaycanın haqq yolunda olduğunu 
göstərir.

Yeri gəlmişkən, ölkənin kütləvi 
informasiya vasitələrinin yaydığı 
məlumatlardan görürük ki, builki 
təbriklərin önündə məhz ABŞ Prezi-
denti cənab Cozef Baydenin məktubu 
dayanır. Bu da təsadüfi deyil.Çünki  
Azərbaycanın müstəqilliyinin bərpa 
edilməsindən keçən 30 il ərzində 
Amerika Birləşmiş Ştatları və 
Azərbaycan Respublikası xalqlarımız 
arasında əlaqələri gücləndirərək, 
təhlükəsizlik, enerji və demokratik 
idarəetmə məsələlərində birlikdə 
çalışıblar.

 Prezident Cozef  Baydenin  
Respublika Günü münasibətilə 
Azərbaycan Respublikasının Pre-

zidenti İlham Əliyevə göndərdiyi 
təbrik məktubunda qeyd edilir ki, 
Amerika Birləşmiş Ştatları ötən il 
Cənub Qaz Dəhlizinin işə salın-
ması ilə Azərbaycanın Avropanın 
enerji şaxələndirilməsinə verdiyi 
töhfələri və bu il Xəzərdəki yatağın 
Türkmənistanla birgə kəşfiyyatına 
və işlənməsinə dair imzaladığı An-
laşma Memorandumunu qətiyyətlə 
dəstəkləyir: “Biz Azərbaycana 
NATO-nun Əfqanıstandakı missiyası-
na və terrorla mübarizə səylərinə ver-
diyi 20 illik dəstəyə görə minnətdarıq. 
ATƏT-in Minsk qrupunun həmsədri 
olaraq münaqişənin uzunmüddətli 
siyasi həllinə dair danışıqlarda kömək 
etməyə sadiq qalırıq”.

Yeri gəlmişkən, Cozef Bayden 
builki Novruz  Bayramı münasibətilə 
də Azərbaycan Prezidentinə təbrik 
məktubu göndərmişdi. Xatırladaq 
ki, Prezident İlham Əliyev son 18 
ildə gənc müstəqil Azərbaycan 
dövlətinin xarici siyasətinə yeni 
çalarlar gətirmişdir və  bunun  dün-
ya ictimaiyyət tərəfindən yüksək 
qiymətləndirildiyi göz qabağındadır. 
Elə ABŞ-ın yeni Prezidenti Cozef 
Baydenin dövlət başçımıza bu il 
mart ayının 18-də – Novruz bayra-
mı münasibətilə göndərdiyi təbrik 
məktubu və aprelin 28-də ABŞ dövlət 
katibi Entoni Blinkenin Prezident 
İlham Əliyevə  zəng edərək tərəfləri 
maraqlandıran bir sıra məsələləri 
müzakirə etməsi də məhz xarici 
siyasətimizdəki müsbət tendensiyala-
rın əks-sədası kimi qiymətləndirilir.

Nəhayət, qeyd edək ki, bu ilin pa-
yızında Azərbaycanın müstəqilliyinin 
30-cu ilini qeyd edəcəyik. Həmin otuz 
ildə qazandığımız nailiyyətlər – təkcə  
regionda deyil, ümumilikdə dünyada 
çəkisi və rolu artan, bütün sahələrdə 
sürətli tərəqqiyə nail olmağımız,  milli 
maraqlarımız naminə  tarixi ədalətin 
bərpa edilməsində uğur qazanma-
ğımız dövlət dünya ictimaiyyətinin 
görkəmli simaları tərəfindən də etiraf 
edilir və təqdir olunur. 

İttifaq MİRZƏBƏYLİ, 
“Xalq qəzeti”

Azərbaycan Xalq Cümhuriyyətinin yaradılması tarixi 
hadisədir. İlk dəfə olaraq müsəlman aləmində 

demokratik respublika yaradılmışdır. Biz haqlı olaraq fəxr 
edirik ki, bu respublikanı Azərbaycan xalqı yaradıbdır. 
Bu, bir daha onu göstərir ki, Azərbaycan xalqı böyük 
xalqdır, Azərbaycan xalqı azadlıqsevər, mütərəqqi xalqdır. 
Azərbaycan dövləti Azərbaycan Xalq Cümhuriyyətinin 
qurucularının xatirəsinə böyük hörmətlə yanaşır.

İlham ƏLİYEV 
Azərbaycan Respublikasının 

Prezidenti

Avstriyanın aparıcı beyin mərkəzlərinin rəhbərləri Ermənistanın  
işğalçılıq siyasəti və onun nəticələri barədə məlumatlandırılıb
Mayın 25-də Azərbaycanın Xarici İşlər 

naziri Ceyhun Bayramov Avstriyaya işgüzar 
səfəri çərçivəsində bu ölkənin aparıcı beyin 
mərkəzlərinin rəhbərləri ilə görüşüb.

Nazir Ceyhun Bayra-
mov görüş iştirakçılarına 
Ermənistanın işğalçılıq 
siyasəti və onun nəticələri, 
Azərbaycana qarşı törədilən 
hərbi təxribatlar və buna 
cavab olaraq həyata keçirilən 
əks-hücum əməliyyatı, 44 
günlük Vətən müharibəsi 
nəticəsində ərazilərimizin iş-
ğaldan azad edilməsi, habelə 
münaqişə sonrası bölgədə 
yaranan yeni vəziyyət barədə 
məlumat verib.

Nazir üçtərəfli bəyanatlar 
və onların icrasına dair 

məsələlərdən, işğal amili-
nin aradan qaldırılması ilə 
Azərbaycan və Ermənistan 
arasında münasibətlərin 
normallaşdırılması, həmçinin 
bölgədə əməkdaşlıq və 
dayanıqlı inkişafın təmin 
edilməsi imkanının yaranma-
sı, azad edilmiş ərazilərdə 
həyata keçirilən bərpa, 
yenidənqurma və reinteqrasi-
ya prosesindən danışıb.

Nazir Ceyhun Bayramov, 
eyni zamanda, üçtərəfli 
bəyanatların icrasına maneə 
olan və bölgədə yaranmış 

əməkdaşlıq imkanlarına 
təhlükə törədən məsələlərdən 
bəhs edib. Bu xüsusda, 
Ermənistanın hərbçilərini 
gizli şəkildə Azərbaycan 
ərazisinə keçirmək cəhdləri, 
mina xəritələrini Azərbaycana 

təqdim etməkdən imtina 
etməsi, rəsmi Yerevanın 
revanşist və ölkəmizə qarşı 
nifrəti əks etdirən açıqlama-
ları, həmçinin digər məsələlər 
vurğulanıb.

Sonda nazir iştirakçıların 

çoxsaylı suallarını cavablan-
dırıb.

Elgün NİFTƏLİ, 
AZƏRTAC-ın xüsusi 

müxbiri
Vyana

Ali Məhkəmənin Plenumu
Mayın 25-də Ramiz Rzayevin sədrliyi ilə Azərbaycan 

Respublikası Ali Məhkəməsinin Plenumu keçirilib.

Ali Məhkəmənin mətbuat 
xidmətindən AZƏRTAC-a bildiriblər 
ki, Plenumda Azərbaycan Res-
publikası Ali Məhkəməsi məhkəmə 
kollegiyalarının, qanuni qüvvəyə 
minmiş məhkəmə aktlarına yeni 
açılmış hallar üzrə yenidən baxıl-
masına dair və kasasiya instansiya 
məhkəməsində məhkəmə aidiyyətinə 
dair mübahisələr üzrə şikayətlərə 
baxılması, o cümlədən, məhkəmə 
aidiyyəti ilə bağlı məhkəmələr 
arasında fikir ayrılığının həllinə dair 
məhkəmə tərkiblərinin yenidən təşkili 
ilə əlaqədar məsələ müzakirə oluna-

raq qərar qəbul edilib.
Həmçinin “Məhkəmə-Hüquq Şu-

rası haqqında” Azərbaycan Respub-
likası Qanununun tələbinə əsasən, 
Ali Məhkəmənin hakimləri sırasın-
dan Hakimlərin Seçki Komitəsinə 
namizədlərin təklif olunması ilə 
əlaqədar məsələ müzakirə edilib və 
müvafiq qərar qəbul olunub.

Bundan başqa, Plenumda 
Azərbaycan Respublikası Ali 
Məhkəməsinin hakimi Kərimov 
Səyyad Əli oğlu “Məhkəmələr və 
hakimlər haqqında” Azərbaycan 
Respublikası Qanununun tələbinə 

əsasən ədalət mühakiməsini 
Azərbaycan Respublikasının Konsti-
tusiyasına və qanunlarına tam uyğun 
olaraq, qərəzsiz, ədalətlə həyata 
keçirəcəyinə, hakimin müstəqilliyini 

və ləyaqətini qoruyub saxlayacağına, 
yüksək hakim adına hörmət ruhunda 
davranmağına and içib.

Bununla da Plenumun işinə yekun 
vurulub.

AZƏRTAC-ın “Xarıbülbül” musiqi festivalı 
haqqında məqaləsi ondan çox ölkənin 
informasiya portallarında dərc olunub

Dünyanın bir sıra KİV-ləri 
AZƏRTAC-ın İdarə Heyətinin 
sədri, OANA-nın vitse-prezidenti 
Aslan Aslanovun Azərbaycanın 
mədəniyyət paytaxtı Şuşada keçirilmiş 
“Xarıbülbül” musiqi festivalından 
bəhs edən “Xarıbülbül”ün qayıdışı və 
Şuşadan dünyaya verilən mesajlar” 
sərlövhəli analitik məqaləsini 
yaymaqda davam edir. 

Son günlər məqalə ABŞ-ın “Eurasia Ahoy”, 
Türkiyənin “TRT Ajans”, Pakistanın “National 
Herald Tribune (NHT)”, İndoneziyanın “Gpri-
ority” kimi nüfuzlu informasiya portallarında 
da yayımlanıb. Beləliklə, məqaləni dərc edən 
ölkələrin sayı 11-ə, KİV-lərin sayı isə 14-ə çatıb.

Qeyd edək ki, “Xarıbülbül”ün qayıdışı və 
Şuşadan dünyaya verilən mesajlar” sərlövhəli 
analitik məqalədə Şuşada işğaldan sonra ilk 
dəfə keçirilən “Xarıbülbül” musiqi festivalının 
əhəmiyyətindən danışılır. Müəllif, həmçinin Pre-
zident İlham Əliyevin və Birinci vitse-prezident 
Mehriban Əliyevanın Şuşaya tarixi səfərlərindən 
bəhs edir, Vətən müharibəsində qazanılmış 
möhtəşəm Qələbədən, Şuşada, eləcə də iş-
ğaldan azad olunmuş digər ərazilərdə aparılan 
bərpa və quruculuq işlərindən söhbət açır. 

Məqalədə Qarabağın tacı olan Şuşadan 
dünyaya musiqinin dili ilə verilən önəmli mənəvi-

siyasi mesajların təhlilinə də geniş yer ayrılır. 
“Xarıbülbül” musiqi festivalında Azərbaycanda 
yaşayan xalqların nümayəndələrinin çıxış 
etməsi multikultural dəyərlərin, milli və dini dö-
zümlülüyün təntənəsi kimi səciyyələndirilir.

Xatırladaq ki, sözügedən məqalə bundan 
əvvəl ABŞ-ın “Foreign Policy News”, Belçikanın 
“EU Politics”, Rumıniyanın “News 24 hours”, 
Ukraynanın “Asmedia”, Moldovanın “Tribuna”, 
Qırğızıstanın “Golden Bridge” və “Türktoday”, 
Misirin “Asia Al-Youm”, Əlcəzairin “Nayrouz” və 
“Al-Hariri” saytlarında da dərc olunub.

